
Cyflwyniad gan Christine Hodgins 
Llywydd Pwyllgor y Chwiorydd  
Annwyl gyfeillion 
 
Mae’n bleser mawr gennyf 
gyflwyno’r copi newydd hwn 
o’r Bwletin Cenhadol sydd 
wedi’i gynhyrchu gan ein 
Hadran Chwiorydd. Gobeithiaf 
y bydd yn ddiddorol ichi ac y 
byddwch yn mwynhau ei 
ddarllen. Fel Adran y 
Chwiorydd, rydym yn 
wirioneddol ddiolchgar i bob un 
o’r merched sydd wedi cefnogi 
ein gwaith eleni. Rydym wedi 
derbyn rhoddion hael oddi 
wrthych, ac wedi gallu parhau i 
gefnogi prosiectau sy’n dod â 
newyddion da a gobaith i lawer 
o bobl yn y wlad hon a ledled y 
byd. Enghraifft o'n rhoddion yw 
ein bod wedi gallu gwneud 
rhodd hael i’r Pwyllgor 
Argyfwng Trychineb (DEC) i 
helpu dioddefwyr Daeargryn 
Twrci - Syria. Gwelsom y 
dinistr ofnadwy yn y rhan honno 
o’r byd a gwn y byddwch yn 
falch ein bod wedi gallu ymateb. 
 
Mae hwn yn gyfnod eithaf 
cyffrous o’r flwyddyn i Adran y 
Chwiorydd oherwydd rydym yn 
edrych ymlaen at ein Sasiynau 
Cenhadol a gynhelir mewn 

gwahanol leoliadau ddiwedd 
Ebrill a mis Mai. Rwy’n 
gobeithio y bydd llawer o bobl 
yn gallu mynychu’r Sasiynau. 
Yn y cyfarfodydd hynny 
byddwch yn cael copi o’r Llyfr 
Thema newydd ar gyfer 2023, 
sydd eleni yn seiliedig ar y 
thema “Fi yw’r Wir Winwydden 
a chi yw’r canghennau”. Mae’n 
ein hatgoffa ein bod wedi ein 
huno â’r Arglwydd Iesu Grist a’i 
fod Ef yn ein galluogi i ddwyn 
ffrwyth iddo. 
 
Un darn cyffrous o newyddion, 
yw ein bod yn gobeithio cael 
ymweliad gan griw o ferched o 
India yn ystod mis Mai ac felly, 
os bydd Duw yn fodlon, 
byddwn yn gallu cyfarfod â nhw 
yn rhai o’r Sasiynau neu yn ein 
heglwysi. 
 
Bydded i Dduw ein bendithio 
wrth inni weithio a thystio 
drosto yn y mannau y mae Ef 
wedi ein rhoi. 
 
Pob bendith 
 
Christine Hodgins 
 
Llywydd Pwyllgor y Chwiorydd

THEMA NEWYDD PWYLLGOR 
Y CHWIORYDD

Fel y soniodd Christine Hodgins yn ei chyflwyniad, bydd cyfle i dderbyn 
copi o lyfr thema newydd Pwyllgor y Chwiorydd yn ystod y Sasiwn 
Cenhadol. Bydd thema newydd eleni ‘Bywyd yn Iesu Y Wir 
Winwydden’ yn cael ei lansio’n swyddogol yn y pedair Sasiwn gyda 
chyfle i chi ddysgu mwy am waith y Chwiorydd. Bydd Carys Davies a 
Sarah Morris, y ddwy sydd wedi cydweithio ar y gwaith, yn eich arwain 
drwy’r gyfrol. 
 
Edrychwch allan am y llyfr hwn gyda’r grawnwin porffor ar y clawr. 
Gwnewch yn siŵr eich bod yn derbyn copi, naill ai yn y Sasiwn neu 
cysylltwch â Swyddfa’r Chwiorydd. Gweddïwn fendith Duw ar y paratoi 
a’r defnydd ohono’n bersonol neu mewn grwpiau Capel. 
    

Os am gopi cysylltwch gyda Swyddfa’r Chwiorydd ar 01678 520 065  
neu ebostio eirian.roberts@ebcpcw.cymru 

Diweddariad 
ar GOLUD  

 
Mae’r apostol Paul yn dweud wrthym yn ei lythyr i’r Cristnogion yn ninas 
Corinth,  
 
Oherwydd fel y mae’r corff yn un, a chanddo lawer o aelodau a’r rheini oll, 
er eu bod yn llawer, yn un corff, fel hyn y mae Crist hefyd. 1 Cor. 12:12 
 
Ein dyhead trwy raglen GOLUD, yw y byddwn yn gallu cefnogi, ymhlith 
eraill, yr aelodau hynny o gorff Crist sy'n byw â dementia. 
 
Diben cynllun GOLUD yw i arfogi aelodau’r eglwysi ar arweinwyr i allu 
cynnig cymorth ymarferol ac ysbrydol, ble mae hynny’n briodol. 
 
   Y cam cyntaf yw trwy godi ymwybyddiaeth pobl o dementia ac i ddeall 
mwy am y cyflwr. 
 

Mae GOLUD yn cynnig sesiwn wybodaeth 
Ffrindiau Dementia ar gyfer grwpiau o fewn 
eglwysi, gweinidogaethau a henaduriaethau. 
Mae’r sesiwn codi ymwybyddiaeth wedi cael ei 
darparu gan y Gymdeithas Alzheimers, un o brif 

elusennau Dementia. Mae swyddogion GOLUD, Carys Davies (Sasiwn y 
Gogledd) a Sarah Morris (Sasiwn y De) wedi derbyn hyfforddiant gan y 
Gymdeithas i gyflwyno Sesiwn Ffrindiau Dementia dros zoom neu mewn 
lleoliad ac ar gael i drefnu sesiynau gyda chi. Rydym yn annog cymaint â 
phosib i fynychu’r sesiynau diddorol hyn. 
 
   Yr ail nod sydd gan GOLUD i’w gyflawni, yw i helpu eglwysi i feddwl sut y 
gallan nhw gynnig cymorth ymarferol, o fewn i amgylchedd yr eglwys, i 
unrhyw aelod sydd â dementia ynghyd â’u teulu/gofalwyr. 
 
Mae bod yn ymarferol yn cynnwys meddwl am yr adeilad a’r oedfaon - ydyn 
nhw’n addas ar gyfer ein haelodau sy'n byw â dementia? Mae bod yn 
ymarferol hefyd yn golygu bod yn ymwybodol o anghenion yr unigolyn, a 
sut y gall gymdeithas yr eglwys eu cefnogi mewn modd diogel. Mae llawlyfr 
yn cael ei baratoi fydd yn cynnig canllawiau i aelodau eglwysi ac arweinwyr 

*

*



am y materion hyn. Mae GOLUD hefyd yn 
cynnig copi yn rhad ac am ddim i bob eglwys 
EBC, o’r llyfr,  Chwe Cham Allweddol tuag 
at Eglwys Ddementia-Gyfeillgar. 
Cyhoeddwyd yn Saesneg gan Pilgrims’ 
Friend Society dan y teitl 6 Key Steps to 
Making a Dementia Friendly Church. 
 
    Y trydydd peth y mae GOLUD yn gwneud 
yw darparu adnoddau a fydd yn ein helpu i 
gefnogi bywyd ysbrydol y rhai sy'n byw gyda 
dementia a'u hysgogi i barhau i gymryd rhan 
yng ngweithgareddau’r capel, cyhyd ag y bo modd. Os yw person yn cael 
diagnosis dementia, mae bod yn yr eglwys, rhannu cymdeithas, darllen gair 
Duw a gweddïo yn parhau yr un mor bwysig. Mae hyn yn wir am y teulu ar 
gofalwyr hefyd, sydd angen gofal a cynhaliaeth ysbrydol. 
 

I’r diben hyn, mae GOLUD yn darparu 
adnoddau addas a fydd yn anogaeth 
ac yn dwyn cysur trwy air Duw ac 
emynau cyfarwydd. Cyhoeddwyd 
eisoes llyfr dwyieithog o weddïau dan 
y teitl, Gweddïau Gwerthfawr - llyfr 
dwyieithog yn cynnwys detholiad o 
adnodau ac emynau cyfarwydd i 
ysbrydoli gweddi a’n hatgoffa o gariad 
ac addewidion Duw. Mae’n cynnwys 
lluniau o lefydd gwyliau adnabyddus 

yng Nghymru i brocio’r cof ac i ddwyn atgofion melys o dripiau Ysgol Sul, 
dyddiau allan am dro a gwyliau teulu. 
 
Adnoddau ar gael trwy gysylltu â Carys Davies neu Sarah Morris. 
 
Manylion cysylltu Carys: carys.davies@ebcpcw.cymru 01248 750323 / 
07902 059 832 
 
Sarah sarah.morris@ebcpcw.cymru 07554 005 423 
 
Cewch hyd i fwy o wybodaeth ar dudalen Facebook Goluddementia 

Ers sawl degawd mae llawer wedi manteisio o dderbyn grantiau o Gasgliad 
Cenhadol y Chwiorydd.  Mae’r arian yn cael ei gasglu yn flynyddol gan 
Chwiorydd EBC yn ystod y Sasiynau Cenhadol gyda’r cyfanswm yn cyrraedd 
y miloedd. Er bod yr esgid yn gwasgu a llawer o alw gan elusennau eraill, 
rydym yn ffyddiog bydd y Chwiorydd yn rhoi yn hael eto eleni a llawer yn elwa 
o’r casgliad.   
 
Mae’r ceisiadau yn y gorffennol wedi bod yn amrywiol iawn. Prif nod y grant 
ydi creu gweithgaredd cenhadol newydd neu ddatblygu gwaith sydd eisoes 
yn bodoli. Prynu adnoddau hefyd, i gynorthwyo arweinwyr sy’n gweithio o 
fewn cymuned y Capel.  
  
Ar dudalen 8 ac 13 mae enghraifft sut bu i grant y Chwiorydd helpu greu 
Gardd Gristnogol yn Llanuwchllyn a hefyd sut oedd prynu argraffydd o 
gymorth i grŵp canu yng Nghapel Babell Zion Newydd.   
 
Mae’r ffurflen gais ar gael o swyddfa’r Chwiorydd ac yn hawdd iawn i’w llenwi.  
Mae Swyddogion Pwyllgor y Chwiorydd a Thrysoryddion y pedair Sasiwn 
Cenhadol yn cyfarfod dwywaith y flwyddyn i benderfynu ar y ceisiadau. 
 

Meddyliwch o ddifri beth 
ydi’r angen yn eich Capel 
neu Gymuned.  Byddai 
derbyn grant, bach neu 
fawr, o gymorth i greu 
digwyddiad neu 
weithgarwch newydd? 
Oes rhywbeth ymlaen ar 
hyn o bryd ond angen 
hwb bach i greu 
diddordeb neu i wahodd 
aelodau newydd?   
 
Edrychwn ymlaen at 
glywed gennych a chael 
bod yn rhan o’r gwaith 
Cenhadol yn eich ardal 
chi. Bydd yn dda cael 
rhannu eich stori yn y 
dyfodol, drwy gyfrwng y 
Bwletin Cenhadol.   

BETH AM OFYN AM GRANT

sampl o’r ffurflen gais am grant



 
Roedd dydd Gwener Mawrth 3ydd yn ddiwrnod 
lle'r oedd miloedd o ferched (a dynion) y byd yn 
cyd weddïo am o leiaf 38 awr fel rhan o 
wasanaeth Dydd Gweddi’r Byd. Dechreuodd y 
diwrnod wrth iddi wawrio yn Western Samoa a 
Tonga yn y Môr Tawel ac yn gorffen wrth i’r haul 
fachlud yn American Samoa. 
  
Braint oedd cael bod yn rhan o’r gwasanaeth 
arbennig yma a’i gynnal eleni yng Ngholeg yn 
Bala. Estynnwyd croeso cynnes i aelodau 
Gofalaeth Thomas Charles, yr Annibynwyr ac 
Eglwys Crist y Bala a rhai hefyd dros zoom.  
Chwiorydd Taiwan oedd wedi paratoi'r 
gwasanaeth eleni a’r thema a ddewiswyd 
ganddynt oedd ‘Clywais am eich ffydd’ 
 

Clywais am y ffydd sydd gennych yn yr Arglwydd Iesu (Effesiaid 1:15-19) 
 

góa kì-jiân thiaпᵑ-kiᵑ lín tiong-kan ti Chú Iâ-so· ê sìn (Tai-oan-oe – Taiwanese) 
 

我聽見你們對主耶穌的信心  
 

wǒ ting-jiàn nǐ-men duì Chǔ Yēsū de hsìn-hsīn (Mandarin Chinese) 
 

Roedd y gwasanaeth yn cynnwys llythyron o anogaeth i ferched sy’n wynebu 
dioddef ac anghyfiawnder. 
 
Yn hanesyddol mae gan Goleg y Bala gysylltiad agos iawn gyda Carys 
Humphreys, un weithiodd gyda phlant ac ieuenctid am flynyddoedd cyn symud 
i Daiwan fel Gweithiwr Cenhadol i Eglwys Bresbyteraidd Cymru, mae’r 

Gwasanaeth Dydd Gweddi’r Byd



Chwiorydd wedi ei chefnogi gyda grant 
o’r Casgliad Cenhadol am flynyddoedd 
lawer. Mae Carys yn rhan o Adran yr 
Eglwys Fyd-eang EBC ac yn parhau i 
weithio gydag Eglwys Bresbyteraidd 
Taiwan.  Felly yn naturiol estynnwyd 
gwahoddiad i Carys ymuno gyda ni yn 
Y Bala dros zoom a braf oedd clywed 
Carys yn darllen rhan o’r gwasanaeth 
yn iaith Taiwan ac yn Gymraeg (sydd 
gyda llaw yn parhau yn dda iawn 
ganddi). 
 
Am 10.30yb cynhaliwyd y gwasanaeth 
yn Y Bala a Carys yn ymuno am 
6.30yh. Roedd hi eisoes wedi bod yn 
rhan o wasanaeth gyda Chwiorydd Taiwan tra roedd pawb yng Nghymru dal yn 
eu gwlâu!   
Diolch i ferched Taiwan am y gwasanaeth hwn, ac yng eiriau Carys, ei gweddi 
ydi – ‘Clyma ni’n un O Dduw, Amen’ 
 
Eirian (aelod o Ofalaeth Thomas Charles) 

GARDD YR YSGOLDY
Mae’r Ysgoldy yn adeilad ar gyfer addoliad ynghanol pentref Llanuwchllyn ac 
ynghanol yr ofalaeth bro, gyda’r ofalaeth yn cynnwys tri enwad, Annibynwyr, 
Bedyddwyr a’r Presbyteriaid.  Gweledigaeth ein gweinidog, Y Parchedig 
Carwyn Siddall oedd trawsnewid llain o dir gydag ond border o grug wrth ochr 
yr Ysgoldy, gan sicrhau grant gan yr Annibynwyr. Cafwyd rhodd gan y 
Bedyddwyr ac fe wnaethpwyd cais i Chwiorydd y Presbyteriaid.  
Rhannwyd y rhai oedd â diddordeb yn natblygu’r ardd i bedwar grŵp fyddai’n 
gyfrifol am:   
  

•     Ceisio grantiau  
•     Gwrthrychau – meinciau, gazebo, pergola a.y.b.   
•     Blodau a phlanhigion  
•     Placiau/Murlun – Cristnogol   

 
Cafwyd contractwr i mewn i lefelu’r tir, i baratoi’r llwybrau a’r ddau wely blodau 
wedi eu codi (raised beds).  Mae’r gweddill o’r gwaith wedi ei gyflawni gan 
aelodau’r grwpiau uchod.        
Penderfynwyd y byddai’r ardd ar gyfer pawb o’r ieuengaf i’r hynaf gan gadw 
mewn cof y byddai posib i rai yn byw gyda Dementia fwynhau’r ardd.   Erbyn 
hyn mae’r llain tir, sydd mewn safle hyfryd yn edrych draw i gyfeiriad Llyn 
Tegid, wedi ei drawsnewid.  



 
I’r chwith o’r gât mae pergola agored, gyda clematis wedi’i blannu wrth ei 
dalcen, ac wrth eistedd ar y sêt medrwch weld ar hyd yr ardd.  Mae llwybr 
llydan concrit addas i gadair olwyn a dau wely blodau gydag ochrau pren yn 
ddigon uchel a llydan i rywun allu eistedd ar eu hymyl os ydynt wedi blino ac yn 
haws i chwynnu.  Mae yna nodwedd dŵr (water feature), gazebo a sied gardd 
hefyd.    
Plannwyd tair coeden - Criafolen, Coeden afalau surion bach a Prunus 
(ceiriosen flodeuol) a gosodwyd tri photyn yma ac acw sy’n cynnwys Hen ŵr, 
Rhosmari a Mintys i brocio’r cof.  Mae llawer o’r blodau sydd wedi eu plannu yn 
y gwelyau neu yn y glaswellt yn cael eu crybwyll yn Y Beibl megis Saffrwm y 
Gwanwyn Eseia 35:2, Cennin Pedr Math. 23:23, Cor-rosyn cyffredin Gen. 
37:25, Blodyn y Gwynt Math.6:28. Mae coeden Larwydden Salm 37:35 mewn 
potyn hefyd ac mae ardal wedi ei glustnodi ar gyfer blodau gwyllt.   Mae’n 
fwriad hefyd i blant yr Ysgol Sul greu murlun ar wal yr Ysgoldy sy’n wynebu’r 
ardd.  
Gan mai ond ychydig fisoedd sydd ers i’r blodau, y planhigion a’r coed gael eu 
plannu nid yw’r ardd eto’n edrych ar ei gorau.  Fel y bydd yn datblygu gosodir 
placiau wrth y planhigion yn egluro beth ydynt.   
Gweddïwn y bydd bendith Duw ar yr ymdrechion i lunio’r ardd ac y bydd hi’n 
ffynnu.     
Bydd yr ardd o fudd i’r holl ofalaeth a bydd ar gyfer unrhyw un sydd am droi i 
mewn iddi a chael mwynhad, unai yn y tawelwch neu o fod mewn cwmni.    
Nid ydym wedi nodi yn union ar beth y gwariwyd £1,000 o arian y Chwiorydd 
ond fe’i gwerthfawrogwyd yn fawr.  Fel y medrwch ddychmygu mae arian mawr 
wedi ei wario’n barod a chan fod gardd yn fyw, yn datblygu ac yn tyfu bydd 
angen gwaith parhaol arni.  Rydym yn hynod ddiolchgar am eich haelioni a’ch 
cefnogaeth.   
  
Mary Thomas 

Llawenyched yr anial a’r sychdir, gorfoledded y diffeithwch, a blodeuo.   
Blodeued fel maes o saffrwn, a gorfoleddu â llawenydd a chân.   
Eseia 35: 1,2 (BCND)



Mae pob amser yn dda clywed am grwpiau gwau sy’n cyfarfod yn wythnosol 
mewn festri neu mannau cynnes arall.  Nid yn unig mae’r gwaith llaw yn 
bwysig ond mae cymdeithasu yn gwneud llês hefyd, cyfle am sgwrs ymysg 
ffrindiau. 
Dyma chi enghraifft o waith 
llaw dwy aelod o Gapel y 
Morfa, Aberystwyth, sef 
Jean Davies a Beti Roberts. 
Deallwn fod grŵp gwnïo a 
gwaith llaw yn festri’r Morfa. 
Diolch i chi ferched am eich 
gwaith cywrain sy’n cael ei 
werthfawrogi yn lleol. 
Mae’r blancedi a’r capiau 
wedi eu dosbarthu i fabanod 
sy’n cael eu geni’n gynnar 
yn Ysbyty Bronglais ac 
mae’r gweddill wedi eu 
rhannu hefyd. 
 
Rydym yn aml yn cael ymholiadau gan grwpiau gwau ac unigolion yn gofyn 
“pa fath o eitemau gallwn wau?” “pwy sydd eu hangen?” 
 
Mae Baby Basics yn falch iawn o dderbyn cardigans bach, booties a 
blancedi ar gyfer babanod i greu llond basged o nwyddau ar gyfer teuluoedd 
sydd yn cael hi’n anodd darparu ar gyfer eu plentyn bach. 
 
Mae Teams4U yn elusen wedi ei leoli yn Wrecsam ac yn cefnogi’r angen yn 
Uganda, Sierra Leone a Belarus. Dwi’n siŵr byddwch yn gyfarwydd gyda’r 
apêl flynyddol i lenwi bocsys esgidiau, ymysg y rhestr hir o nwyddau sydd 
angen ar gyfer llenwi bocs mae menig, hetiau a sgarffiau yn dderbyniol iawn 
ar gyfer y gwledydd yma.  Mae sawl lleoliad ar draws Cymru lle mae posib 
gadael eich bocs, ewch i teams4u.com i weld y mannau yma ac i ddarllen 
mwy. Mae Teams4U hefyd yn cefnogi'r angen yn Wcráin. Ers i’r rhyfel 
ddechrau ym mis Chwefror 2022 maent wedi bod yn hynod o brysur, yn cludo 
tunelli o gymorth i ddinas Suceava ar y ffin rhwng Rwmania a’r Wcráin, a 
hefyd yn paratoi bocsys esgidiau i blant sydd wedi ffoi o reng flaen Mariupol. 
 
Mae posib holi eich Ysbyty lleol, Cartrefi Gofal neu Hosbis os ydynt angen 
blancedi cynnes neu blanced Sensori, mae rhain yn tawelu ac ysgogi pobol 
sydd â dementia neu sy’n gwella ar ôl cael strôc.  
 
Mae patrymau ar gael i’r uchod yn llyfrau thema'r Chwiorydd neu cysylltwch 
gyda’r swyddfa am fwy o wybodaeth.  

GWAU AR GYFER ELUSENNAU

Dysgu gwir ystyr y Pasg i’r plant
Ar yr 17eg o Fawrth, cafodd disgyblion blwyddyn 3 Ysgol Cymerau gyfle i 
ymweld â Choleg y Bala i ddysgu am y Pasg.  Croesawyd y plant gan Anti Nia 
a Bryn a dau aelod brwdfrydig arall  o staff y Coleg, Cameron a Sion, y pedwar 
wedi gwisgo amdanynt fel pe baent yn Israel y ganrif gyntaf.    

Drwy rwbio ein pennau a meddwl yn galed roeddem ninnau’n medru teithio yn 
ôl 2000 o flynyddoedd i Jerwsalem i ddilyn stori’r Iesu yn cyrraedd y ddinas ar 
gefn asyn ac yn cael ei groesawu fel brenin. 
Yn ystod y dydd ail-grewyd penodau’r stori gan y staff mewn gwahanol 
leoliadau yn y Coleg ac roedd y plant yn cael cymryd rhannau blaenllaw yn yr 
hanes - chwifio dail palmwydd ym mhorth dinas Jerwsalem, cadw cwmni i’r 
Iesu yn ngardd Gethsemane, y swper olaf yn yr oruwch ystafell, gwrando ar 
Pilat yn dedfrydu’r Iesu ac yna ymlaen i fryn Calfaria, y Croesholiad a’r 
Atgyfodiad. 
Roedd yn ymweliad arbennig gan ei fod yn canolbwyntio ar ddysgu gwir ystyr y 
Pasg i’r plant mewn ffordd hwyliog a chofiadwy. 
Janet Roberts – Ysgol Cymerau, Pwllheli 

Ers mis Medi diwethaf ryn ni wedi dechrau rhywbeth newydd yn y Babell Zion 
Newydd. 
 
Dymuniad Mrs Molly Thomas oedd cynnal cyfnod o ganu bob yn ail prynhawn 
ddydd Mawrth, nid i’r aelodau neu ffrindiau’r achos yn unig, ond i bobl sy’n byw 
gyda dementia. Doedden ni ddim yn sicr sut i fynd o gwmpas hyn ond fe aeth 
gwahoddiad allan i gartrefi preswyl yr ardal ac i’r eglwysi lleol ac mae’r ymateb 
wedi bod yn wych.  
 
Daw cynrychiolaeth dda o ddau gartref preswyl yn gyson ynghyd â rhai o 
eglwysi’r dre ac maent wrth eu bodd yn canu’r hen emynau. Mae gennym 
daflenni erbyn hyn sy’n cynnwys pum deg dau o emynau a chaneuon ryn ni’n 
credu y byddent am eu canu ond yr un rhai yw’r ffefrynnau. Mae pawb mor 
werthfawrogol o’r ddarpariaeth ac wrthgwrs mae yna ddisgled o de a chacen i 
ddiweddu’r prynhawn a’r cyfle i gael sgwrs go dda. 
 
Ryn ni’n dechrau gydag ymarferiadau bach sy’n canolbwyntio ar yr anadlu ac 
yna awn ati i wneud ambell i gymal sy’n gofyn am ddal yr anadl am ychydig yn 
hwy. Beth sy’n amlwg yw cymaint mae’r gofalwyr yn mwynhau’r canu a rhai 
ohonynt heb glywed yr emynau erioed. Mae’n cynnig profiadau ar fwy nag un 

lefel ac mewn mwy nag un ffordd. Mae yna un ŵr bonheddig sydd wedi hen 
arfer â chanu, wedi bod yn gapelwr ers saith deg mlynedd, ac wrth gwrs, 
meddai, ei fod yn gwybod enwau’r tonau. “Ar ba dôn ganwn ni’r geiriau yma 
‘te……?” “Wel Gwahoddiad wrth gwrs,” daw’r ateb. Ac fe gynigir i un arall ganu 
pennill ar ei ben ei hun. Syndod o’r mwyaf oedd clywed ei ferch yn dweud nad 
oedd erioed wedi clywed ei thad yn canu yn gyhoeddus fel hyn ar ei ben ei 
hun.  

 
Mae canu yn helpu i ddatgloi’r côf a chael hwyl mewn cwmni braf. Mae tîm o 
wirfoddolwyr wrth y drws i helpu gyda’r cadeiriau olwyn ac hefyd yn y gegin. 
Mae’n brynhawn sy’n dod â llawer o bleser. Diolch i Is-bwyllgor y Chwiorydd 
am eu cyfraniad ac am bob cefnogaeth yn y fenter hon. 
 
Helen Gibbon 

DIOLCH YN FAWR
Wrth gyflwyno rhifyn 82 o’r Bwletin Cenhadol, rhaid diolch i un 
person yn arbennig.  Ers 2014 mae Aeron Jones o Lanuwchllyn 
wedi bod yn cysodi’r Bwletin, byddwch mae’n siŵr wedi sylwi ar ei 
enw ar gefn pob rhifyn.  Yn ystod y 15 rhifyn sydd wedi ei greu, 
dwi wedi mwynhau ac yn bendant wedi gwerthfawrogi gwaith 
Aeron.  Mae pob amser wedi bod yn hawdd cyd weithio a doedd 
byth yn drafferth ganddo newid rhywbeth wrth i’r broflen gyrraedd 
drwy e-bost.  Dwi’n siŵr byddwch yn cytuno mae’r cloriau wedi 
bod yn ddeniadol a’r cynnwys wedi ei osod yn dwt. 
 
Dymunwn bob bendith, iechyd a hapusrwydd wrth iddo gamu’n ôl 
o ambell fenter. Dwi’n siŵr bydd yn parhau i gadw’n brysur a 
chael mwy o amser i fwynhau yn yr ardd a chrwydro’r wlad yng 
nghwmni Diane.   
 
Oddi wrth holl ddarllenwyr y Bwletin, diolch Aeron. 

